
ATODIAD 1

Gweddiwn.

O Dduw ein Tad nefol,

Deuwn ger dy fron mewn gostyngeiddrwydd a diolchgarwch, yn ymwybodol o’Th ddaioni
a’Th ffyddlondeb tuag atom o ddydd i ddydd.

Diolchwn iti am yr eglwys hon a phob eglwys sydd yn arddel Dy enw. Diolch am bob aelod,
am bob teulu, am bob unigolyn sy’n rhan o’r gymdeithas hon. Diolch am y blynyddoedd o

dystiolaeth, gwasanaeth a ffyddlondeb. Diolch am y rhai sydd wedi ein rhagflaenu acamy
rhai sy’n cario’r dystiolaeth ymlaen heddiw.

Diolchwn yn arbennig am waith y swyddogion sydd yn ymwneud a’r achosion sydd yn agos at
eu calonnau, am eu hymroddiad tawel, am eu gofal dros Dy bobl ac am eu hymrwymiad i’Th
deyrnas. Diolch hefyd am bawb sy’n rhoi o’u hamser, eu hegni, eu doniau a’u hadnoddau er
mwyn yr achosion hyn.

Gweddiwn felly dros achosion ar draws ein gwlad. Bendithia bob cynulleidfa sy’n ymgynnull
yn Dy enw heddiw. Nertha weinidogion, pregethwyr, arweinwyr, swyddogion ac aelodau
ffyddlon ym mhob man. Boed i’'Th Air gael ei gyhoeddi’n ffyddlon, a boed i lawer ddod i
adnabod lesu Grist fel Gwaredwr ac Arglwydd.

Ti yn unig sy’n gweld yn llawn faint o wasanaeth sy’n digwydd y tu allan i olwg nifer yn ein
cymdeithas, ac rydym yn gweddio y byddi’n bendithio pob gweithred o gariad a ffyddlondeb.

Arglwydd, mewn byd sydd mor brysur ac ansicr, dysg ni i ganfod y trysorau sydd wir yn para.
Pan fydd ein calonnau yn cael eu tynnu i gyfeiriadau gwahanol, pan fydd pryderon y dydd yn
bygwth llenwi ein meddyliau, rho inni’r doethineb i geisio’r hyn sydd o wir werth a’r hyn sydd
yn dragywydd.

Cod ein golygon uwch niwl ein bywyd bob dydd.
Dyrchafwn ein llygaid i’'r mynydd, o’r lle y daw ein cymorth.



Gweddiwn yn arbennig heddiw dros y rhai sy’n cael hi'n anodd o ran eu hiechyd meddwl. Ti
sy’n adnabod y rhai sy’n wynebu gorbryder, iselder, unigedd, blinder neu ddigalondid. Ti sy’n
gwybod am y brwydrau cudd na wel neb arall mohonynt.

Bydd yn agos atynt, Arglwydd.

Pan fydd niwl bywyd yn disgyn yn drwchus o’'u cwmpas ac yn cuddio pob golau a gobaith, rho
iddynt y gallu i weld y tu hwnt i’r niwl hwnnw. Atgoffa hwy nad yw’r niwl yn para am byth.
Rho iddynt obaith newydd, cryfder newydd a heddwch sydd y tu hwnt i ddeall.

Cynnal y rhai sydd yn hiraethu. Cysura’r rhai sydd yn galaru. Ymwel &’r rhai sydd yn wael eu
hiechyd. Bydd gyda’r rhai sy’n wynebu triniaethau, profion a diagnosis ansicr. Gweddiwn am
y rhai sydd yn gaeth i’w cartrefi, y rhai sydd mewn cartrefi gofal, a’r rhai sy’n teimlo eu bod
wedi eu hanghofio.

Rho inni fel eglwys galon dosturiol, llygaid i weld anghenion eraill, a dwylo parod i
wasanaethu.

A thrwy waith dy Ysbryd Glan, cod ein meddyliau uwchlaw gofidiau’r dydd, cod ein golygon
uwchlaw niwl y byd, a chadw ein golygon yn sefydlog arnat ti, hyd y dydd hwnnw y gwelwn
yn gliriach yr hyn a welwn yn awr drwy ffydd yn unig.

Cod ein golwg at y Mab sydd yn esgyn mewn gogoniant gan fendithio ei dystion gyda gras a
thangnefedd. Tania ynom rym yr argyhoeddiad, eneinia ein geiriau a’n caneuon, a gwna ni'n
dystion ffyddlon i’th gariad.

Yn dy enw sanctaidd,
Yn enw lesu Grist ein Harglwydd.

Amen.



ATODIAD 2

CWESTIYNAU I'W TRAFOD

l.

Yn loan 16:28, mae lesu’n dweud: “Deuthum oddi wrth y Tad... ac yn mynd at y Tad.”
Beth mae’r adnod hon yn ei ddweud wrthym am bwrpas bywyd a gweinidogaeth lesu?
Pam, yn eich barn chi, fod y Dyrchafael yn cael llai o sylw na’r Nadolig neu’r Pasg? Beth
sy’n bwysig am y digwyddiad hwn i fywyd yr eglwys?

Yny bregeth, cymharwyd y disgyblion a’r teithiwr ym mhaentiad Caspar David Friedrich.
Ym mha ffyrdd y gallwn ni uniaethu a rhywun sy’n sefyll mewn ffydd heb weld y darlun
cyfan?

Mae Eseia 55:9 yn ein hatgoffa fod ffyrdd a meddyliau Duw yn uwch na’n rhai ni. Pa
bethau sy’n ein tynnu i edrych i lawr at ein hofnau a’n pryderon yn hytrach nag edrych i
fyny mewn ffydd?

Sut mae’r Dyrchafael yn helpu’r disgyblion i ymbaratoi at y Pentecost a drodd pobl ofnus
mewn ystafell gaeedig i fod yn dystion dewr i Grist? Beth all hynny ei ddysgu i ni heddiw?

Cwestiwn Clo

Os mai neges y Dyrchafael yw “Daeth i lawr er mwyn ein codi ni”, sut gall y gwirionedd
hwnnw newid y ffordd yr ydym yn byw, yn gobeithio ac yn wynebu ansicrwydd heddiw?



